
Nd. 393. Nefndarálit [10. mál]
um frv. til laga um atvinnuleysistryggingar.

Frá 1. minni hl. heilbrigðis- og félagsmálanefndar.

Leiðin úr alþingishúsinu niður í Verkamannaskýlið við Reykjavíkurhöfn er
ekki löng. Alþingismenn hefðu gott af að ganga stundum þessa leið og kynna sér
ástandið á hinum enda hennar.

Í dag hefðu þeir 1. d, getað hitt í Verkamannaskýlinu ungan mann, sem á fyrir
konu og þrem börnum að sjá; hann kveðst hafa verið tiltölulega heppinn með vinnu
upp á síðkastið, haft þetta 2,..-,-3daga í viku til jafnaðar, eða ca. 300.00 kr. í laun.
Af þessum peningum verður hann að nota yfir 100.00 kr. í olíukaup til kyndingar.
Hann býr nefnilega í bragga, og ef knappt er kynnt, má búast við, að sama hitastig
ríki inn í bragganum og fyrir utan hann. - Þetta er einn hinna heppnari verka-
manna við Reykjavíkurhöfn.

Alþingismenn hefðu líka getað komizt þarna í kynni við gamlan mann, sem ekki
hefur fengið handtak að gera síðan um miðjan júlí i sumar. Til þess tíma hafði hann
verið fastur maður í bæjarvinnunni. Áratugum saman hafði hann þjónað Reykja-
víkurbæ með haka og skóflu, vetur og sumar. En um miðjan júlí var sem sagt allt
í einu ekki lengur þörf fyrir hann. Og honum var sagt upp. -- Hann er að vonast
til að fá kannske tveggja-þriggja daga vinnu fyrir jólin.

Alþingismenn hefðu líka getað fundið þarna að máli mann, sem á fyrir tveim
gamalmennum og tveim ungum börnum að sjá. Hann hefur ekki fengið tækifæri til
að vinna sér inn einn einasta eyri þrjár seinustu vikurnar. Og þar áður hafði vinna
hans verið mjög stopul, stundum engin dögunum saman.

Og alþingismenn hefðu líka getað spurzt þarna frétta hjá fjölskyldumanni,
sem hafði vinnu annan hvern dag að meðaltali í seinasta mánuði, en hefur ekki fengið
neina vinnu það sem af er þessum, öðrum Ijölskyldumannl, sem hefur verið al-
gerlega atvinnulaus í hálfan mánuð, enn öðrum, sem hefur haft vinnu í tvo og hálfan
dag síðan í lok októbermánaðar, enn öðrum, sem getur ekki sagt hann hafi haft
handtak að gera í allt haust, - og þannig mætti langa lengi upp telja.

Undirritaður kastaði tölu á þá atvinnulausa verkamenn, sem hann sá saman
komna í Verkamannaskýlinu í dag. Þeir voru 109. En þetta var eftir hádegið. Í morgun
var fjöldi þeirra slíkur, að ekki komust nærri allir inn í skýlið. Þetta er þó býsna
rúmgott skýli. - Mennirnir sögðu, að í morgun hefði hópurinn verið eitthvað yfir
400. Flestir fara heim þegar sýnt er, að vinna dagsins verður ekki fyrir þá. Aðrir
standa í hríðinni á hafnarbakkanum í von um, að einhvers staðar verði bætt við
manni í skip, sem verið er að ferma eða afferma. En skip gerast nú fá. Og það er
sjaldan bætt við manni.

Undirritaður ræddi við menn þá, sem nefndir voru hér að framan, og marga
fleiri. Þeir báðu hann fyrir þau skilaboð hingað í þings ali, hvort alþingismenn þeir,
sem ráða mestu um stjórn þjóðfélagsins, mundu ekki sjá sér fært að skreppa núna
einhvern daginn niður í Verkamannaskýlið til skrafs og ráðagerða um ástand og
horfur. Þeir þykjast nefnilega hafa orðið þess varir, að stundum ríki furðu lítið
samræmi milli fullyrðiriga á Alþingi og staðreynda í Verkamannaskýlinu.

Hér liggur fyrir frv. um atvinnuleysistryggingar. Það hefur verið flutt af
sósíalistum hvað eftir annað, og ætti því efni þess að vera orðið fullkunnugt al-
þingismönnum. En þarna er í stuttu máli gert ráð fyrir, að á tiltölulega einfaldan
og handhægan hátt verði komið á fót atvinnuleysissjóðum innan verkalýðsfélaga,
sem veiti verkafólki tryggingu fyrir því, að það sé ekki algerlega á köldum klaka,
ef atvinnuleysi ber að höndum. Nefndin hefur ekki getað orðið sammála um af-
greiðslu þessa nauðsynjamáls. Þrír nefndarmanna (KS, HelgJ, PÞ) vilja vísa
frumvarpinu til ríkisstjórnarinnar, en einn (GÞG) vill halla sér að þeirri lausn,
sem borin er fram á þingskjali 14, þar sem gert er ráð fyrir, að nefnd verði sett til
að athuga málið og yfirvega og gera einhvern tíma seinna meir tillögur í því;
undirritaður hefur hins vegar of lítið traust á umbótavilja ríkisstjórnarinnar og of
litla trú á vinnugleði nefnda, sem undir henni starfa, til að fylgja þarna meðnefndar-
mönnum sínum; og vill hann í því sambandi benda á, að málið hefur verið í athugun
í ýmsum nefndum síðasta áratuginn án árangurs. Hér er ekki eftir neinu að bíða.
Meðan alþingismenn lesa þessar línur, sitja tugir og hundruð atvinnulausra manna
í Verkamannaskýlinu við Reykjavíkurhöfn eða ráfa um hafnarbakkann. Margir
þeirra hafa ekki svo vikum skiptir fengið að vinna sér inn einn einasta eyri til fram-
færslu fjölskyldum sínum; og þó skyldum vér minnast þess, að atvinnuástandið er
víða á landinu enn þá verra en í Reykjavík.

Menn þeir, sem hér um ræðir, æskja þess eins að fá að vinna. En þeir fá það ekki.
Þjóðfélagið þykist geta verið þekkt fyrir að neita þeim um að vinna. Eftir er að
vita, hvort það þykist geta verið þekkt fyrir að láta börn þeirra svelta.

Undirritaður leggur eindregið til, að frumvarp þetta verði samþykkt.

Alþingi, 10. des. 1951.

Jónas Árnason.


